
Is-sena 2023 għandha tibqa’ mnaqqxa fl-istorja 
ta’ pajjiżna u ta’ dawk l-eluf ta’ voluntiera li jaħdmu 
favur il-komunijtajiet tagħhom fl-organizzazzjoni 
tal-festa tal-patrun. Għaliex kien proprju f’Diċembru 
2023 ġewwa l-Botwsana, meta l-UNESCO ddikjarat 
il-Festa Maltija bħala Wirt Dinji Intanġibbli. Fl-
istess sezzjoni kien hemm oħrajn li ngħataw dan 
l-unur fosthom il-Mużika Lirika Taljana li kulħadd 
jaf kemm hija magħrufa mad-dinja kollha. Dan 
waħdu għandu jgħinna nifhmu aktar l-importanza u 
l-prestiġju ta’ dan l-unur li għandu jixprunana aktar 
ħalli nkomplu naħdmu favur dan il-patrimonju ta’ 
pajjizna. Kien ta’ sodisfazzjon kbir immens għall-
Għaqda Nazzjonali Każini tal-Banda li l-ħidma 
li wettqet fuq medda ta’ snin bl-għajnuna tal-
Ministeru tal-Kultura, tal-Kurja, tal-Għaqda Maltija 
tal-Piroteknika u stakeholders oħra ssarraf f’dan 
l-unur.

L-importanza tiżdied għax filwaqt li sa Diċembru 
2023 il-festa Maltija kienet ikkonsidrata bħala wirt 
nazzjonali intanġibbli, issa l-festa Maltija ngħatat 
rikonoxximent mondjali. Dan l-unur għandu 
jagħmel kburin mhux biss lil dawk kollha involuti 
fil-festi imma anke lill-poplu Malti u Għawdxi kollu 
li parti minn dak li jagħmilna poplu issa għandu 
rikonoxximent dinji. L-unur tal-UNESCO lill-festa 
Maltija għandu wkoll ikollu ramifikazzjoni pożittiva 
kemm għall-qasam turistiku ta’ kwalità imma anke 
għal dak kulturali għax dan l-unur huwa xhieda 
wkoll tal-importanza tal-kultura popolari. 

Għalhekk din is-sena 2024 hija l-ewwel sena li 
l-festa Maltija ser tiġi ċċelebrata bl-unur ta’ Wirt 
Intangibbli Dinji tal-UNESCO u għandna dejjem 
inżommu fiċ-ċentru taċ-ċelebrazzonijiet tal-festa 
Maltija dawk l-elementi li jikkostitwixxuha, li tibda 
bil-liturġija reliġjuża, tkompli b’dawk esterni tal-
marċi mill-baned tas-soċjetajiet tal-banda tagħna, 
il-piroteknika u l-armar tradizzjonali li jżejjen il-
pjazez u t-toroq tagħna. Imma fuq kollox għandna 
naħdmu ħalli s-sens ta’ komunià jkompli jissaħħaħ. 
Dan ir-rikonoxximent dinji jfisser aktar ħidma 

sabiex li nagħrfu u nħarsu 
dawn l-elementi li verament 
isawru l-festa Maltija 
għaliex l-UNESCO għandha 
d-dritt li kull perjodu ta’ snin 
titlob rapport u tagħmel il-
verifiki b’mod indipendenti 
sabiex tara li l-elementi li fuqhom il-festa Maltija 
ġiet mogħtija dan ir-rikonoxximent dinji ferm 
prestiġjuż, jibqgħu ħajjin u b’saħħithom.

Biex dan isir hemm il-ħtieġa li jkun hemm 
diskussjoni serja u konkreta sabiex dawk l-attivitajiet 
li ma jagħmlux ġieħ lill-festa Maltija u oħrajn esterni 
li addirittura qegħdin joħonqu l-elmenti vera li 
jsawru l-festa jkun hemm regolamentazzjoni stretta 
għax mhux ġust li eluf ta’ voluntiera li jaħdmu 
qatigħ is-sena kollha jaraw l-impenn tagħhom 
jintilef proprju għaliex hemm min japprofitta ruħu u 
jorganizza attivitajiet u jużaw mezzi li m’għandhom 
x’jaqsmu xejn mal-festa Maltija. Irridu nuru li dak 
li huwa patrimonju Malti u li issa anke patrimonju 
dinji jiġi protett u msaħħaħ bil-fatti.

Għalhekk ejja lkoll flimkien naħdmu ħalli 
l-festi tagħna jibqgħu jingħataw libsa xierqa kemm 
lill-aspett reliġjuż, li huwa s-sies ta’ kull festa, 
imma wkoll il-qima u ċ-ċelebrazzjoni popolari 
u komunitarja li tagħmilna Għawdxin u Maltin. 
M’għandniex inħallu li s-sinifikat sabiħ tal-festi 
Maltin u Għawdxin kważi jintilef minħabba 
interessi u elementi oħra li m’għandhom x’jaqsmu 
xejn mal-festa tagħna. Dan nistgħu nagħmluh billi 
nkunu aħna stess li nixprunaw is-sabiħ u nbiegħdu 
mill-festi tagħna dak kollu li ma jagħmilniex 
ġieħ lilna bħala poplu. Irridu jkollna l-kuraġġ u 
d-determinazzjoni sabiex aħna bħala poplu matur u 
responsabbli u b’veru sens ta’ appartenza naraw li 
l-festi tagħna jibqgħu okkażjoni ta’ qima reliġjuża u 
komunitarja nadifa u inklussiva. 

F’ismi u f’isem l-Eżekuttiv tal-Għaqda 
Nazzjonali Każini tal-Banda nawguralkom festa 
sabiħa u xierqa.

Messaġġ 
tal-Għaqda Nazzjonali 

Każini tal-Banda
L-Avukat Noel Camilleri

